
Mál nr.  244/2015 
M og 

vátryggingafélagið V v.  ferðatryggingar 
 
  

 
 

Kona krefst bóta vegna vélsleðaslyss í Bandaríkjunum  þ. 12.3.2014 
 

Gögn. 
1. Málskot móttekið þ. 18.6.2015 ásamt fylgiskjölum 1-5 
2. Bréf V dags. 8.7.2015 ásamt fylgiskjölum 1-2 
3. Athugasemdir M með bréfi dags. 4. ágúst 2015 ásamt gögnum.  

 

Málsatvik. 

M segist hafa slasast í snjósleðaferð í Minnesota í Bandaríkjunum þar sem hún kveðst hafa lent í 
árekstri og hlotið m.a. höfuðáverka. M krefst bóta úr ferðatryggingu sinni hjá V og telur engum 
vafa undirorpið að sú trygging sem M hefur hjá V taki til þess atviks sem hér ræðir um.  V hafnar 
bótaskyldu og bendir m.a. á að engin gögn hafi verið lögð fram til stuðnings því að M hafi orðið 
fyrir því slysi sem haldið er fram í málskoti. Þá segir V að ekki liggi fyrir að afrit farseðla eða frá 
bráðamóttöku í Bandaríkjunum og þá hafi ekki verið tilkynnt um slysið til SOS International eins 
og gerð sé krafa um í skilmálum tryggingarinnar. Einnig vísar V til undanþáguákvæðis í 
vátryggingarskilmálum gr. 10.3 þar sem undanþegið sé tjón sem leiðir beint eða óbeint af bifreiða- 
og vélaíþróttum.   

 

Álit. 
Engar upplýsingar er að finna í gögnum málsins um meint slys M annað en lýsing lögmanns 
hennar í bréfum til V eða nefndarinnar. Engin tjónstilkynning liggur fyrir þar sem aðstæðum er 
lýst eða því tæki sem M telur sig hafa verið á þegar hún kveðst hafa orðið fyrir líkamstjóni.  Ekki 
liggur heldur fyrir upplýsingar um sjúkradvöl í Bandaríkjunum í kjölfar slyssins. Til þess að 
nefndin geti tekið afstöðu til bótaskyldu í málinu verða að liggja fyrir einhver gögn sem staðfesta 
eða öllu falli gefa til kynna við hvaða aðstæður M  slasaðist.  Slík gögn liggja ekki fyrir.  Af 
framangreindum ástæðum verður ekki hjá því komist að vísa málinu frá Úrskurðarnefnd í 
vátryggingarmálum sbr. tl .e. í 4. gr. samþykkta fyrir nefndina, sbr. auglýsingu nr. 1090/2005, þar 
sem segir að nefndin fjalli ekki um mál, sem eru það óljós, illa upplýst eða krafa aðila svo óskýr að 
það sé ekki tækt til úrskurðar.  

Niðurstaða. 

Málinu er vísað frá nefndinni. 

 
 

Reykjavík 25.8. 2015. 
 

Þóra Hallgrímsdóttir lögfr. 
 

         Valgeir Pálsson hrl.   Jón Magnússon hrl.   


